
Joqarı klasslardıń  ádebiyat  baǵdarlamasında  berilgen  “Sháryar”, “Alpamıs” 

hám  “Qırq qız” dástanların  oqıtıw zárúrli metodikalıq máselelerden esaplanadı. Bul 

dástanlar boyınsha   jekke  joba   tolıǵı  menen  jazıladı.  Bunda  sabaqtıń  túri, 

metodı, maqseti, qurallandırıw  hám  barısı  tuwralı   keń  túsinikler  kirgiziledi.  

Sabaqtıń  barısında  shólkemlestiriw  bolıp, onda  klasstıń  tazalıǵı  oqıwshılardıń  

qatnası, sabaqqa  tayarlıǵı, tártibi  1-2 minutta  anıqlanadı.  Bunnan soń  jańa  tema  

túsindiriledi.  Jańa  temanı  túsindirip  bolǵannan  soń  “Mashqala  sorawlar”  

metodın  paydalanıw  durıslıqqa  keledi.  Bul  metodtıń  maqseti  oqıwshılardan  

ótilgen  tema  boyınsha  sorawlarǵa  juwap  alınadı. Ótilgen  tema  boyınsha  izbe-

iz  sorawlar  berilip  oqıwshılardan  juwaplardı  ózi  sheshiwge  baǵdarlaw; 

Mashqalanı  sheshiwde  hár  túrli  kóz  qaraslardı  qarama-qarsı  pikirlerdi  keltirip  

shıǵaratuǵın  sorawlarda  beriw; Tallawǵa, ulıwmalastırıwǵa, salıstırıwǵa  

iytermelewshi  sorawlardı  beriw; Anıq  emes, qarsı  keletuǵın  sorawlar  beriw; 

Solay  etip  mashqala  sorawlar  oqıwshılardıń  qızıǵıwshılıǵın   hám   dıqqatın  ózine  

jámley  alatuǵın  bolıwı  kerek.   

Joqarı klasslarda dástanlardı oqıtıwda interaktiv  metodlardı  qollanıw  hár  bir  

oqıtıwshıdan  metodikalıq  sheberlikti  talap  etedi.  Sonlıqtan  ádebiyat  sabaǵında  

hár  túrli  interaktiv  usıllardı  qollanǵan  durıslıqqa   keledi.  Solay  etip joqarı klass  

ádebiyat  baǵdarlamasında  berilgen  “Alpamıs”, “Qırq qız” hám “Sháryar” 

dástanların  zigzag, insert  metodları  menen  úyreniwde  kóp  nátiyjeler  beredi, 

oqıwshılardıń  qızıǵıwshılıǵın  arttıradı. Bul  materiallardı  oqıtıw  barısında  zigzag  

metodınan  paydalanıwdıń  tómendegi  metodikalıq  táreplerin esapqa  alıw  kerek: 

- dástanlardı úyreniwge  arnalǵan  sabaqta  oqıwshılardı  kishi  toparǵa  bólemiz; 

- dástanlardı toparlarǵa  bólip  beremiz. Topardıń  hár  bir  aǵzasına  úyrenip  

shıǵıw  hám  topardıń  basqa  aǵzalarına  túsindirip  beriw  ushın  shayır  qosıqlarınan  

úzindiler  bólistirilip  beriledi; 

- Tekseriwshi  toparlar  shayır  qosıqların  úyrenedi  hám  onıń  prezentaciyasın  

tayarlaydı. Ekspert  toparı-bul  birdey  shayır  qosıqlarına iye  hár qıylı  toparlardıń  

aǵzaları  bir-birine  pikir  bildirip, materiallardı úyrenip  shıǵadı. Tekseriwshi  topar  

hám  úyreniwshi  topar  aǵzaları  “Alpamıs”, “Qırq qız” hám “Sháryar” dástanların 

túsindiriwdiń  usılların, jolların  anıqlap  aladı.  Sońınan  ekspert  toparınıń  basqa  

aǵzalarına  materialdı  túsindiredi  hám  olardıń  qanday  dárejede  túsinip  alǵanın  

anıqlaydı. 

- “Alpamıs”, “Qırq qız” hám “Sháryar” dástanların birgelikte  úyreniw  hám  

tekseriw  ushın  óz  toparına  qaytıw, oqıwshılar  óz  toparlarına  qaytıp  keledi.  Usı  

jerde  olar  gezek  penen  bir-birin  úyrenip  shıqqan  shayır  shıǵarmaları menen  

tanısadı. Topar  baslawshısınıń  wazıypası: Hár  bir  oqıwshınıń  temanı  tolıq  bilip  

alıwın  támiyinlew  bolıp  esaplanadı.  Demek, oqıwshılar  shayır  dóretpelerinen  

úzindilerdi  aytıp  beriw  múmkinshiligine  iye  bolıwı  kerek. 

- Klass  oqıwshıları  “Alpamıs”, “Qırq qız” hám “Sháryar” dástanları boyınsha  

jeke  hám  topar  aǵzaları  bolıp  túsindirip  beredi.  Toparlar  onıń  hár  bir  aǵzasınıń  

materiallardı  tolıq  biliwine  juwapker  esaplanadı. Topardaǵı  hár  bir  aǵzasınıń  óz  

bilimin  kórsetip  beriwin  talap  etedi.  Bunı  hár  qıylı  usıllar  járdeminde  iske  

asırıwǵa  boladı. Máselen, “Alpamıs”, “Qırq qız” hám “Sháryar” dástanları boyınsha  

jazba  jumısın  jazdırıw, bir  qatar  oqıwshılarǵa  tárbiyalıq  áhmiyeti  boyınsha  

awızsha  juwap   beriw  yamasa  topardaǵı  basqa  aǵzalardıń  úyrengen  materialların  

tolıq  prezentaciya  islewdi  tapsırıw  múmkin. Bul  usıllar  dástanlardı  jan jaqlama  

tereńnen  úyreniw  boyınsha  kóp  múmkinshilikler  jaratıp  beredi.  

Joqarı klass oqıwshıları  xalıq dástanlarınıń úlgilerin  úyreniw  arqalı  

adamgershilik, jaqsılıq, ádillik, watanǵa  súyiwshilik, insaplıq  ideyaların  tereńnen  

qáliplestirip  baradı.  Olar  dóretpelerdegi  sóz  gawharların, dástanda berilgen  qosıq  

qatarlarındaǵı  tárbiyalıq  táreplerin  tereńnen  túsindirip, olarda  adamgershilik, 

insaplıq  qásiyetlerdi  rawajlandırıp  baramız.  Ásirese  interaktiv  metodlardı  

paydalanıw  nátiyjesinde  olardıń  pikirlew  qábileti  rawajlanıp, shıǵıs  xalıqlardıń  

ádebiyatına  túsinigi  artıp  baradı. 

      Joqarı klass oqıwshılarına “Alpamıs”, “Qırq qız” hám “Sháryar”  dástanların 

úyretiw   barısında ayrıqsha olardıń qosıqları tuwralı túsinik beriw metodikalıq   

talaplardan   esaplanadı.  Shayırlar lirikasında qosıqlardıń tematikası tuwralı   túsinik 

bergende,  eń  dáslep bul janr túrleriniń teoriyalıq anıqlamaları  haqqında   

maǵlıwmat beriw  paydalı. Oqıwshılar   lirika, satira, didaktika, dástan tuwralı 

teoriyalıq túsiniklerge iye bolǵannan keyin shayırlardıń bul qosıq túrlerine   tallaw   

islenedi.     

     Oqıwshılarǵa   “Alpamıs”, “Qırq qız” hám “Sháryar”  dástanların PMSJ, zik- 

zag,  múyeshler siyaqlı  metod   túrleri  menen   úyreniw usıllarına   itibar   bereyik. 

Joqarı klass oqıwshıları birge islew,  óz- ara  qarım - qatnas,  óz   betinshe  pikirlew  

qábiletlerin interaktiv  usıllar   arqalı   qáliplestirip   baradı. Taxtaǵa   xalıq dástanları  

boyınsha sorawlar jazılıp,   hár bir sorawǵa topar aǵzaları juwap   beredi. 

    1. “Alpamıs”  – bul qaharmanlıq dástan 

    2.  “Qırq qız” – bul qaharmanlıq dástan 

    3. “Sháryar”  – bul qaharmanlıq dástan 

        Oqıwshılardı  toparlarǵa   bólip,   bul   sorawlar   olarǵa   tarqatıp   beriledi.    

PMSJ  metodınıń   maqseti topar  aǵzalarınıń ótilip atırǵan tema boyınsha pikir,   

mısal,   sebep,   juwmaq    beriwden   ibarat.  Usı tórt  máseleni   topar   aǵzaları   

sorawǵa   juwap   bergende   orınlawı  shárt. Bul poeziyalıq materiallar boyınsha 

PMSJ metodınıń abzallıqları kóp. Oqıwshılardı birge islesiw, pikirlew,   ózbetinshe   

jumıs orınlaw,  mádeniyatlı  bolıw,  sın  kóz qarasta  bahalaw sıyaqlı   qábiletlerdi   

payda etedi.  Nátiyjede   temanıń   mazmunına   hám   maqsetine   anıq   túsinedi.  

Sabaqqa bolǵan   qızıǵıwshılıǵı   artıp   baradı.   Pikirlew  qábileti   rawajlanadı.  

      “Alpamıs”, “Qırq qız” hám “Sháryar”  dástanları  boyınsha klaster metodın 

qollanıw kóp  nátiyjelerge  alıp  keledi. Klaster metodınıń maqseti: oqıwshılar bir 

tema boyınsha hárqıylı pikirlerge iye bolıw, kórkem dóretpelerge sın pikir bildire 

alıw usaǵan qábiletlerdi  qáliplestirip   baradı. Dástanlar  boyınsha klasterdi   dúziw 

usılına toqtap   óteyik: 

Oqıwshılar “Alpamıs”, “Qırq qız” hám “Sháryar”  dástanlarınan  mısallar 

keltirip, klasta ótilgen temalarǵa pikirler  bildiredi. Solay  etip  oqıwshılar  berilgen  

temalar   boyınsha  óz túsinik   hám   pikirleriń jaza  beredi. Olar tolıq óz pikirlerin 

bayanlap  oqıtıwshıǵa tapsıradı.   Muǵallim   tárepinen olardıń bilimi bahalanıp, 

kemshilikleri  eskertilip   ótiledi. 

     “Alpamıs”, “Qırq qız” hám “Sháryar”  dástanları boyınsha  múyeshler   metodı   

oqıwshılardıń  pikirlewin   rawajlandırıw   maqsetinde   qollanıladı.   Bul   metod   

shayırlar shıǵarmasın  úyrenip   bolǵannan   keyin,   sabaqtı   bekkemlew   maqsetinde   

paydalanıladı. Onıń   ótiliw   metodikası   tómendegi   jaǵdaylarda   alıp   barıladı: 

 Oqıwshılar “Alpamıs”, “Qırq qız” hám “Sháryar”  dástanları boyınsha oylanıp 

belgili  bir   ádebiy  juwmaqlarǵa keledi. Olar  usı máseleler tiykarında   óz   pikirlerin   

bildiredi. Bul   boyınsha  úsh  minut ishinde  óz pikirin jazba   shıǵarma túrinde  jazıp  

beredi. Bunnan  soń  oqıwshılardan qarama-qarsı   pikirge iye   bolǵanlar hár  qıylı  

múyeshlerge baradı.  Pikiri  joqlar  ortada turadı. 

  Oqıwshılar  toparǵa   bólingennen   keyin  5  minut   ishinde óz ara  pikir   

alısıp,   olardı   talqılap   eń   jaqsı   maǵlıwmattı   tańlap   aladı. Bunnan   tısqari 

topar   pikirin   bildiriwge   bir   yamasa   eki   aǵzanı   sóyletiw kerek. 

    Topar   aǵzaları   “Alpamıs”, “Qırq qız” hám “Sháryar”  dástanları boyınsha  óz 

pikirlerin mısallar menen  dálillep   shıǵıp   sóyleydi.  Joqarı klass   oqıwshıları  

toparlarda   usılayınsha  óz   pikirlerin   bildirip  baradı.   Sońınan   hárbir   aǵzanıń   

tayarlaǵan   maǵlıwmatı   jazba   jumıs  túrinde soraladı. Toparlardı  bahalawda 

olardıń   bildirgen   qarama - qarsı   pikirleri,  jazba jumıstı jazıw sheberlikleri esapqa 

alınadı. Eger   pikirlewge   waqıt   jetpey qalsa,   topar   aǵzaları  óz   pikirlerin   

konvertke  salıp,  sabaqtıń   áhmiyetli  basqıshı hám dástanlar    boyınsha   túsinik   

jazıwı   tiyis.  

  Ulıwmalastırıp aytqanda, “Alpamıs”, “Qırq qız” hám “Sháryar”  dástanların 

oqıtıw arqalı oqıwshılardıń sanasında watanǵa bolǵan súyiwshilik, ádep-ikramlılıq, 

jaqsılıq, insap, kishipeyillik, batırlıq sezimlerin qáliplestirip baradı jánede olardıń 

pikirlew qábileti hám dóretiwshilik kompetenciyası rawajlanadı. 

